
NAGĦTU PALATA LIL ĦUTNA L-ANGLIKANI 
 
Bilkemm inkunu għadna bdejna r-Randan li ma nibdewx nitkellmu dwar l-“Aħħar 
Ċena” ta’ Ġesù. Għalkemm il-Liturġija tfakkar l-Aħħar Ċena nhar Ħamis ix-Xirka 
filgħaxija, dalwaqt nibdew nisimgħu b’wirjiet u attivitajiet reliġjużi u kulturali oħra 
marbuta mal-Aħħar Ċena.  
 
Fit-talba mqanqla li għamel lil Missieru dakinhar tal-Ikla tal-Aħħar, Ġesù talab 
qatigħ biex ikun hemm l-għaqda bejn dawk li jemmnu fih: “Nitlob għal dawk li għad 
jemmnu fija... nitolbok li jkunu lkoll ħaġa waħda. Kif inti fija, Missier, u jiena fik, ħa 
jkunu huma wkoll ħaġa waħda fina biex hekk id-dinja temmen li inti bgħattni” (Ġw 
17:20-21).  
 
Għalhekk, Nisrani tal-affari tiegħu ma jistax ma jinkeddx meta jara din l-għaqda 
tixxellef. Hemm nuqqas ta’ komunjoni f’kull livell: fil-familji, fil-gruppi, fil-kumitati, 
fil-klabbs, fuq ix-xogħol... B’għafsa ta’ qalb ikolli ngħid li dawn il-firdiet jeżistu wkoll 
bejnietna, in-nies tal-Knisja, u bejn il-Knejjes Insara. Fost dawn tal-aħħar hemm il-
firda bejnna l-Kattoliċi u l-Anglikani. 
 
Issa dan l-aħħar smajna li ħutna l-Anglikani f’Malta u Għawdex jixtiequ jsewwu l-
ħsarat kbar li hemm fil-knisja prinċipali tagħhom, il-Pro-Katidral ta’ San Pawl fil-
Belt Valletta. L-ispejjeż mhumiex ftit, tant li qed jistmaw li għandhom bżonn ta’ tliet 
miljun ewro. 
 
Peress li r-Randan huwa żmien tajjeb biex nagħmlu karità, bil-ħsieb tal-Aħħar Ċena 
f’moħħi ħassejt li, fi spirtu ekumeniku u bħala sinjal ta’ komunjoni ma’ dawn ħutna l-
Anglikani, għandi nħeġġeġ lill-Knisja f’Għawdex tagħmel ġabra b’risq ir-restawr tal-
Pro-Katidral iddedikat lil San Pawl Missierna. Għalhekk il-ġabra li ser issir fil-
quddies tal-Ħadd li ġej, l-Ewwel Ħadd tar-Randan, ser tkun biex nagħtu ‘palata’ lil 
ħutna l-Anglikani f’dan il-proġett. 
 
Kif stedinna l-Papa Franġisku meta nhar il-Ħadd li għadda żar il-parroċċa tal-
Anglikani f’Ruma, ejjew inħallu l-wiċċ kollu ħniena ta’ Kristu jqanqalna ħalli 
nagħmlu ħilitna kollha biex fostna jkun hemm l-għaqda u l-imħabba. 
 
Nawguralkom Randan qaddis. 

